
Боныхъёд Gismeteo-йы бёрёггёнёнтём гёсгё, 16 декабры нё уардзён. Уёлдёфы 
температурё – уазалы 4 градусёй – хъармы 1 градусы онг. 

Боны дёргъ — 09,01 Хурыскаст — 07,27
Хурныгуылд — 16,28

Валютёйы аргъ Доллар — 80,05
Евро — 93,93 12 +

СОЦИАЛОН ЁХХУЫС
Компенсаци ратдзысты

ЁЦЁГ ХАБАР
Фыддуджы амёттаг

СПОРТИВОН ФИДИУЁГ
Бокс

Àðãú 10 ñîìû

 Хицауады ёмбырд 

Байгом уыдзысты 
Ног азы армукъатё

ДЗАНАЙТЫ Барис дзы сёрдариуёг кодта, афтёмёй 
уыд РЦИ-Аланийы Хицауады радон ёрвылкъуырион 
аппаратон ёмбырд. Министрадтё, ведомствётё ёмё 
районты разамонджытё ныхас кодтой республикёйы 
экономикон ёмё социалон рёзтимё баст  фарстатыл.

Ивгъуыд къуырийы бё-
рёггёнёнты тыххёй док-
лад бакаст РЦИ-Аланийы 
Граждайнаг хъахъхъёны-
над ёмё ёнёнхъёлёджы 
уавёрты комитеты  сёр-
дар Александр Хоружий. 
Йё ныхасмё гёсгё, рес-
публикёйы оперативон уа-
вёр у нывыл. 

– Республикёйы транзи-
тон уёзласён машинёты 
нымёц кёй сбирё, уымё 
гёсгё 8 декабрёй фёс-
тёмё ёххёстгонд цёуы 
бёрзонд цёттёдзинады 
уавёр. Ныртёккё транс-
порты ёппёт хуызтён 
дёр фадат ис Арвыком 
ёмё Транскамы фёндёг-
тыл ацёуынён. Арвыко-
мы фёндагыл ацёуынмё 
ёнхъёлмё кёсынц 2456 
автотранспортон иуёджы, 

2257 – электронон рады. 
Ивгъуыд къуырийы дёр-
гъы Уёрёсе ёмё Гуыр-
дзыстоны арёныл дыууёр-
дём ахызтысты 16970 ав-
тотранспортон иуёджы 
ёмё 35480 адёймаджы, – 
загъта Александр Хоружий.
Цёгат Ирыстоны авто-

инспекцийы хъусынгё-
нинагмё гёсгё, фёстаг 
къуырийы дёргъы респуб-
ликёйы ёрцыд 97 фён-
даггон фыдбылызы. Алы-
хуызон цёфтё дзы 
баййёфтой 11 адёйма-
джы, ёмё сё ёвёсти-
атёй рынчындёттём 
аластой. 
РЦИ-Аланийы Цёрёнуа-

тон-коммуналон хёдзарад, 
артаг ёмё энергетикёйы 
министрады хъусынгёни-

нагмё гёсгё, ёппёт ком-
муналон лёггёдтё дёр 
цёрджытён лёвёрд цё-
уынц ёххёстёй. 
Хицауады Сёрдар РЦИ-

Аланийы цёрёнуатон-
коммуналон хёдзарад, 
артаг ёмё энергетикёйы 
министр Хъараты Тимур 
ёмё ёппёт ресурсон ор-
ганизацитён дёр бафё-
дзёхста бёрнондёр уё-
вын, коммуналон хызы цы 
аваритё ёрцёуы, уыдон 
афойнадыл иуварс кёнын. 
Республикёйы «Роспот-

ребнадзор» фехъусын код-
та, эпидемиологон уавёр 
зёрдёхсайгё кёй у, уый. 
ОРВИ ёмё гриппёй рын-
чынты фылдёр хай сты 
сывёллёттё. Коронави-
русёй фёрынчын сты 11 
адёймаджы.
Дзанайты Барис район-

ты разамонджытён бафё-
дзёхста Ног азы бёрёг-
бонмё армукъатё байгом 
кёнын, цёмёй адёмён 

сё бон уа наз бёлёстё 
балхёнын. Ноджы ма рес-
публикёйы Хъёууон хё-
дзарады министрадимё 
иумё саразын хъёууон- 
хёдзарадон армукъатё 
дёр.
Ног азы къёсёрыл Дза-

найты Барис РЦИ-Аланийы 
Ёрдз хъахъхъёнынады 
министрадён бахёс код-
та наз бёлёстё ёнёза-
къонёй калынмё цёст-
дард фёкарздёр кёнын. 
Дарддёр ма ёмбырды 

ныхас цыд республикёйы 
фёндёгты уавёрыл дёр. 
Фёндаггон хёдзарады ко-
митеты сёрдар Солиты 
Тариэль куыд фехъусын 
кодта, афтёмёй афёдзы 
пъланмё гёсгё, ёппёт 
фёндаггон куыстытё дёр 
ёххёстгонд ёрцыдысты 
афойнадыл.
Ёмбырды ма ныхас цыд 

ёндёр ахсджиаг фарста-
тыл дёр.

 
ХЪОЙБАЙТЫ Галинё

 Конференци 

Куыстуат 
ёмё йё архайд

Ацы бонты бёгёныфыцён куыстуат «Бавария»-йён уыдис уёрёхгонд ёмбырд, ёмгуыст кёимё кёны,  
уыцы «Вкус Вилл», «Магнит», «Бристоль» ёмё ёндёр егъау базарадон компаниты дистрибьютортимё. 
Конференци арёзт цёуы ёрвылаз дёр, сё афёдзы куыстён хатдзёгтё скёнын, сё ён-
тыстдзинёдты бёрёггёнёнтё бахынцынён. Мадзалы архайдтой РЦИ-Аланийы экономикон рёзты 
министр СОКАТЫ Марат, бёгёныфыцён  куыстуат «Бавария»-йы генералон директор БИТАРТЫ  
Зелимхан, спорты дёснытё БЕКЪОЙТЫ Азёмёт, ЦЁБОЛТЫ Хетёг, ХЪУЫЛАТЫ Тамерлан 
ёмё нё бёстёйы алы регионтёй базарадон компаниты разамонджытё, минёвёрттё. 

Конференцийы  райда-
йёны уазджытё бакас-
тысты, бёгёныфыцён 
куыстуат «Бавария» нё 
республикёйы куыд фё-
зынд ёмё  рёзыд, уыцы 
историйы тыххёй доку-
менталон кинонывмё. 
Уёд, 1994 азы, чысыл 

завод уыдис, уагътой  дзы  
иу суткёмё  700 литры 
бёрц ёртё хуызы бёгё-
ны. Завод  фыхта немыцаг 
бёгёны бавариаг бёгё-
ныфыцджыты технологи-
тём гёсгё, ёмё йыл уый 
тыххёй сёвёрдтой ном 
«Бавария» дёр. 
Уыцы рёстёг  куыстуа-

тён  разамынд лёвёрдта 
Битарты Вячеслав. Йё  про-
дукцийы фёлхасад бёр-

зонд ёмвёзадыл уыдис, 
ёмё компани бадзырд 
бафыста венгриаг «Агро-
метол», зёгъгё, фирмё-
имё,  бёгёныфыцён ны-
рыккондёр ифтонггёрз-
тё балхёныны фёдыл. 
Афтёмёй ног техникёйы 
фёрцы куыстуаты про-
дукцийы бёрц фондз хат-
ты фёфылдёр. Бренд 
«Бавария»-йы номимё 
бёгёныйё уёлдай ма 
уадзын райдыдтой адджын 
ёмё суардёттё. 
Азтё цыдысты, рёзыд 

куыстуат дёр. Абон фи-
дарёй нё бон зёгъын 
у, «Бавария» кёй у нё 
республикёйы ёппёты 
егъаудёр хъалонфидёг 
организаци. Ёрмёст ацы 
аз Цёгат Ирыстоны бюд-
жетмё ёфтиёгтё бахаста 
2 миллиард сомёй фыл-
дёр. Нымад цёуы бёгё-
ны,  хъёууон хёдзарад 
ёмё ресторанты бизнесы 
стыр куыстуатыл. Архайы 
ёхсёнадон царды ёх-
хуыстё бакёнын  ёмё 
социалон къабёзты лыг-
гёнинаг хъуыддёгтё ба-
нывыл кёныны фарста-
ты.  

«Бавария»-мё ис ме-
дицинон лёггёдты хи 
службё дёр – тагъд ёх-
хуысы машинё ёмё дох-
тыртё. Куыстуаты  кусы 
1500 адёймаджы. Ис сын 
алывёрсыг ёххуыстё. 

Компани, йё кусджытёй 
ёвёрёздёр чи у, уыдо-
нён сарёзта бирёфа-
терон хёдзёрттё, уыцы 
хъуыддаг абон дёр ёх-
хёст кёны. Уёдё сын 
хъёууон хёдзарады дёр 
чысыл ёнтыстдзинёдтё 
нёй. Ёрмёст кёуыл ба-
куыстой, уыцы картофы 
ног мыггёгтё нё бёс-
тёйы ёндёр регионтё 
ёхсызгонёй ёлхёнынц. 
Ёрвылазон сси ирон бё-

гёныйы фестиваль дёр. 
Мадзал ахъаз у нё фы-
дёлты традицитё, нёртон 
бёгёны фыцыны ёгъдау 
бахъахъхъёнынён. 
Конференцийы РЦИ-

Аланийы экономикон рёз-
ты министр Сокаты Марат 
куыд радзырдта, афтё-
мёй кёцыфёнды куыст-
уаты ёнтыстдзинёдтё  
дёр комкоммё баст сты  
йё продукци уёй кёныны 
фарстатимё. 

– Ахсджиаг ёмё ва-
зыгджын хъуыддаг у, ём-
гуыст кёимё кёнём, уы-
цы компанитимё хёлар 
ёмё ёууёнчы ахастдзи-
нёдтё аразын. Уыцы хорз 
ахастдзинёдтё фадат 
дёттынц ёддагон база-
рады ёнтыстджынёй ар-
хайын  ёмё нё иумёйаг 
фембёлд партнертимё 
дёр уымён ёвдисён, – 
загъта министр. 
Бёгёныфыцён  куыст-

уат «Бавария»-йы гене-
ралон директор Битарты 
Зелимхан та конферен-
цийы архайджытён арфё  
ракодта ёмё загъта, 
куыстуатён цы фидар 
ёмё ёнгом  ахастдзи-
нёдтё ис ёндёр компа-
нитимё, уыдоны фёрцы 
сё нё бёстёйы фёлхас-
гёнёг дёр кёй базыдта 
ёмё сын сё продукци 
ёхсызгонёй кёй агуры. 

– Бирё уазджытё нём 
ёрцыд, куыд регионалон, 
афтё федералон базара-
дон компанитёй. Иумё 
архайём нё продукцийы 
рёзтыл, кёнём сё хуыз-
дёр ёмё хёрзхъёд-
дёр. Фёстаг цалдёр азы 
уынём, Тбау-дон ёмё 
къуымёлы фёлхасгён-
джытё фылдёрёй-фыл-
дёр куыд кёнынц, уый. 
Абоны конференцийы ма 

ноджыдёр бафысдзыстём 
ёмгуыстады бадзырд-
тё ёндёр компанитимё 
ёмё  уёрёхдёр кён-
дзён нё базарады геогра-
фион фёз дёр, – загъта 
Битары-фырт. 
Мадзалы архайджытё 

ныхас кодтой ног фёнд-
тё ёмё хъёппёристыл, 
продукцийы ног хуызтыл, 
логистикё ёмё ёндёр 
фарстатыл. 
Луганскы ёнёхёст 

бёрнондзинды ёхсёнад 

«Стандартопторг»-ы гене-
ралон директоры хёдивёг 
Вячеслав Кулешов газет 
«Рёстдзинад»-ы уацхёс-
сёгён радзырдта:

– Нё куыстуат  ис  Лу-
ганскы Адёмон Респуб-
ликёйы. Ирыстоны «Ба-
вария»-имё та ёмгуыст 
кёнём дыууё азы. Фыц-
цаг хатт базонгё стём, 
Тбау-дон нё регионмё 
гуманитарон ёххуысимё 
куы ёрбахёццё, уёд. Йё 
бёрзонд хёрзхъёддзинад 
ын уёд банкъардтам ёмё 
нё зёрды сёвзёрдис 
ирыстойнаг куыстуатимё  
ёмгуыст кёнын. Нёхёдёг 
сёрмагондёй ёрцыдыс-
тём ёмё базонгё стём 
компанийы  архайд ёмё 

разамындимё. Федтам 
нёхи цёстёй, куыстуаты 
сёргъы кёй лёууы, про-
фессион ёгъдауёй иттёг 
хорз цёттё къорд, уый. 
«Бавария»-йы командё 
дёр мах регионмё арёх 
ёрцёуы  ёмё ёркё-
сы, куыд кусём, цёмёй 
ёййафём тыхстдзинёд-
тё, иудадзыг немё ём-
ныхасмё вёййы  цёттё. 
Ахём хёлардзинадён та 
аргъ нёй ёмё,  уый мах 
нё зёрдыл дарём. Уы-
дыстём  «Бавария»-йы 30 
азы юбилейы бёрёгбоны 
дёр. Ирыстойнаг компа-
ни архайы, цёмёй иумё 
дарддёр ныфсджынёй 
цёуём, нё фёлтёрддзи-
над кёрёдзийён дёт-
тём. Амалхъомады кёд-
дёриддёр ахсджиагыл 
нымад сты инновацитё, 
фёлхасгёнёджы домён-
тё, – загъта Вячеслав Ку-
лешов. 
Конференцийы кёрон-

бёттёны уазджытён сё 
зёрдётё барухс кодтой 
нё республикёйы аива-
дон къордтё  концертон 
программёйё, равдыстой 
сын,  ирон бёгёны куыд 
фёзынд, уый тыххёй дёр  
цымыдисаг  видеоёрмёг. 

САУТЁТЫ Тамилё, 
къамтё систа 

Татьянё ШЕХОДАНОВА

 «Комкоммё бастдзинад» 
   

Фарстытё исынц
Цёгат Ирыстоны пад-

дзахадон университеты 
историон факультеты 
цёттёкёнынады къабаз 
«Социологи»-йы магис-
трант, Ёппётуёрёсеон 
адёмон фронты  цё-
гатирыстойнаг хайады 
фёсивёдон дёлхайа-
ды координатор Акъоты 
Батрадз дыккаг аз кусы 
программё «Афёдзы 
бёрёггёнёнтё Влади-
мир Путинимё»-йы иу-
гонд редакцийы.
Ацы аз студент-соци-

олог ёххёст кёны ре-
дакцийы оператортём 
цёстдарёджы бёрнон 
куыст (оператортё адё-
мёй ёрбафтёг курди-
ёттё куыд ёвзарынц, 
уымё цёст дары). Фа-
рон Батрадз йёхёдёг 
куыста колл-центры 
операторёй, адёмёй 
ёрбафтёг фарстытё 
иста.

– Афёдзмё цёгат-
ирыстойнёгтёй «Ком-
коммё бастдзинад»-мё 
ёрбафтыд аст мин кур-
диаты бёрц. Нё бар-
хионты хёс у адёмы 
лыггёнинаг фарстатё 

биноныг рахатын ёмё 
алы курдиаты мидис 
дёр сбёлвырд кёнын. 
Адём сё тыхстаг фарс-
татё цёмёй фехъу-
сын кёной ёмё сё 
ахсджиаг фарстытён 
дзуаппытё цёмёй 
райсой, адёмимё ны-
хасы ацы хуыз уымён 
ахъаз кёны. Паддзаха-
ды разамонёгмё ком-

коммё фарст радтыны 
фадат кёй фёрцы ис, 
уёрёсейёгтё раз-
дёрау уыцы «Комком-
мё бастдзинад»-мё 
стыр ёргом здахынц, – 
зёгъы Акъойы-фырт.

«Комкоммё баст-
дзинад»-мё фарсты-
тё исдзысты 19 де-
кабры ёмгъуыдмё. 

Адёймагён ис прог-
раммёйы официалон 
сайт «moskva-putinu.ru 
(москва-путину.рф)»-йы 
фёрцы хи фарст бёс-
тёйы Президентмё 
раттыны бар.

 Цёгат Ирыстоны 
паддзахадон 
университеты 
пресс-службё

 Коммуналон хёдзарад  

Лицензитёй фёцух 
кёндзысты 

Цёгат Ирыстоны Паддзахадон цёрёнуатон ёмё 
архитектурон-арёзтадон цёстдарды службёйы 
разамонёг Дмитрий КАБАЦКИЙ куыд фехъусын код-
та, афтёмёй ёвзёр куысты тыххёй Дзёуджыхъёуы 
уынаффёйадон компанитёй цалдёр лицензитёй фё-
цух кёндзысты. 

– Цёгатирыстойнёгтимё 
комкоммё ныхасы заман 
республикёйы Сёргълёу-
уёг Сергей Меняйло ба-
хёс кодта куысты хёстё 
ёвзёр ёххёстгёнёг уы-
наффёйадон компанитём 
уёлдай фылдёр ёргом аз-
дахын. Нё ведомствё уы-
наффёйадон компаниты 

(уыимё – Дзёуджыхъёуы 
Ирыстойнаг уынджы 38-
ём бёстыхайы чи ис, уый 
дёр) куыст рабёрёг кодта. 
Куыст бёлвырд кёныны 
хъуыддаджы бёрёггё-
нёнтём гёсгё рахастам 
ёмбёлгё уынаффёйадон 
компани лицензийё фёцух 
кёныны тыххёй уынаф-

фё. Уымёй уёлдай, иннё 
хёдзёртты уынаффёйа-
дон компаниты куыст дёр 
раиртёстам. Хёдзёртты 
уынаффёйадон компаниты 
ёрвылмёйон номхыгъды 
(ёвёрд ис нё ведомствёйы 
официалон сайты) бынду-
рыл бацёттё кодтам ном-
хыгъды фёстаг бынёттё 
ахсёг ноджыдёр ма дыууё 
уынаффёйадон  компанийы 
лицензитёй фёцух кёны-
ны тыххёй ёрмёджытё. 
Тёрхон кёныны агъоммё 
фарстатё цёмёй лыггонд 
ёрцёуой, уый тыххёй уы-

наффёйадон компанитём 
гёххёттыл фыст сёрма-
гонд хъусынгёнинёгтё 
барвыстам. Компанитё нын 
дзуапп кёд нё раттой, уёд 
сё тёрхондоны фёрцы ли-
цензитёй фёцух кёндзыс-
тём, – загъта хицауы бына-
тахсёг адёймаг.

РЦИ-Аланийы 
цёрёнуатон-коммуналон 
хёдзарады, артаг ёмё 

энергетикёйы
 министрады 

пресс-службё

 Фыссынц «Рёстдзинад»-мё  

Куыстёй тёрсын нё 
хъёуы…

Кировы район йё ёнгомдзинадмё гёсгё у бафёзминаг. Ахъуыды 
кён, уёд нём цёрынц 2,7 минмё ‘ввахс цёрджытё. Уёдё не ‘хсён 
ёндёр адёмыхёттытё кёй цёры, ууыл адёймаг хъуыды дёр нё акё-
ны. Кёрёдзийы хорз ёмбарём, рагон цёрджытё сты, ёхсёнады цар-
ды иумё архайём. 

 Уыдонёй ирёттё сты 88,4 про-
центы, уырыссёгтё - 2,8 процен-
ты, ёндёр адёмты минёвёрттё 
та – 0,8 проценты. Ацы бёрёггё-
нёнтё мах хонынц адёмы ёрвыл-
боны царды фёрныгадмё. Районы 
сёргълёууёг Нёкуысаты Ба-
рисыл та ёвёрынц уёлдай ва-
зыгджын хёстё. Йё уыцы архайд 
афтё ёнцонёй нё раиртасдзынё. 
Зёгъём, дины ахастмё гёсгё чы-
рыстон адёмы нымёц фёфылдёр 
72,6 проценты, пысылмёттё та – 28 
проценты бёрц. 
Сё ёмархайды фёдыл 

Нёкуысайы-фырт бацархайдта сё 
алы къордимё дёр иумёйаг ёв-
заг ссарыныл. Ёмё абон йё сёй-
раг хёсыл нымайы, цёмёй Кировы 
районы алы цёрёг дёр ёнкъара 
фёрныгад. Мацы хъуаг ёййафа, 
цёрджытё парахатёй пайда кё-
нынц донёй, газёй, электрон ты-
хёй. Алы хъёуы дёр фагёй фыл-
дёр ис дуканитё, балхёнён сё ис 
хъёугё продуктё, товартё. 
Авд хъёуы Культурёйы хёдзёрт-

тё, чиныгдёттё цёттё сты зымё-
гон уавёрты кусынмё. Кёрдзыны 
хъёуы Культурёйы хёдзар бабё-
рёг кодта республикёйы культу-
рёйы ведомствёйы разамонёг  
ёмё фехъусын кодта: культурёйы 

артдзёсты рацарёзт хаст ёрцёу-
дзён федералон ахадындзинадмё 
программёмё. Скъолатё, рёвда-
уёндёттё бындуронёй цалцёг-
гонд ёрцыдысты, нё сабитё хъарм 
бынётты архайынц, сё хёлц ницы 
хъуаг ёййафы. 
Нёкуысаты Барисы бёрнондзи-

надёй фёндёгтём зилынц, нё ав-
налёнтём гёсгё асфальтёй ём-
бёрзт цёуынц. Уёдё музей дёр 
рацарёзтам Культурёйы хёдзары. 
Барис йёхёдёг зёхкусёджы фырт 
у, йё фыд Нёкуысаты Дагко зёх-
химё йёхи сбаста, уарзта йё зёр-
дёйё. Колхоз «Кавказ»-ы бёрзонд 
хорёрзадыл дёргъвётин фёллой 
фёкодта ёмё йё хидфёллойы 
фёрцы хорзёхджын ёрцыдис Со-
циалистон Фёллойы Хъёбатыры но-
мёй. 
Фыды фарн мёрдтём нё 

цёуы, ёмё йё Дагко дёр ны-
ууагъта уёлёуыл. Барис уыцы 
фёдзёхст  райста ёмё йё ка-
димё ёххёст кёны. Райста 
хъёууонхёдзарадон дёсныйад, 
фыццаджыдёр, адём адём кёй 
сты, уый ёмбаргёйё, бацархайдта 
кусджыты зёрдётё базоныныл. Уы-
дон дёр ын йё алы ныхасён кодтой 
стыр аргъ. Стыр ёргом здёхта кус-
джыты цардыуаджы домёнтё ёх-

хёст кёнынмё. Йё фыдёбёттён 
ын адём хорз аргъ скодтой..
Абон изёрыгётты Елхоты уынгты 

куы фёцёйцёуай, уёд дё зёрдё 
барухс уыдзён алыхуызон элек-
трон рухсыты тёмёнтёй. Уынгтё 
– сыгъдёг, аив… Ёрёджы фем-
бёлдтён Нёкуысайы-фыртыл, ёмё 
мын  афтё радзырдта: «Иу зианы 
уыдтён, ёмё сёхимидёг дыууё 
лёджы ныхас кодтой. Сё иу загъ-
та, ома, нёй нын куысты бынёттё. 
Уёд ём иннё дзуры, уёдё машинё 
цёмёй балхёдтай, зёгъгё. «Цё-
мёй»  куы зёгъай, уёд мё цёхё-
радоны нуры ныссагътон, тынг хорз 
ёрзадис, ёмё йё ауёй кодтон, 
уёдё халсартё хъуаг дёр не стём. 
Уыдёттё фехъусгёйё сём ёз ра-
зылдтён ёмё сын арфё ракодтон».
Зёгъын хъёуы уый, ёмё бирётё 

сё цёхёрадётты дёр нё кусынц, 
афтёмёй куыст агурынц. Районы 
хъёууонхёдзарадон кооперативтё 
агурынц кусджытё… Рох макёмёй 
уёд: ёнгом цуанёттё саг марынц, 
ёнгом бинонтё та цард арынц. Кё-
рёдзийён ёххуысмё зивёг ма кё-
нём, куыстёй тёрсын нё хъёуы, 
ёвналын ём хъёуы, рёвдз ёмё 
афоныл, гъе ёмё уёд хордон хо-
рёй дзаг уыдзён.
Нёкуысаты Барис арфёйаг 

разамонёг у, раиртёстон ма йём 
ахём хорздзинад дёр: абон кусгё 
чи нал кёны, уыцы кадджын хистёр-
ты бабёрёг кёны, байхъусы сём...

БОГАЗТЫ Арсёмёг,
Ирыстоны кадджын ветеран

 Медицинё  

Ёнёниздзинады фадёттё 
Цёгат Ирыстон 
дарддёр ёххёст 
кёны ныййарджытё 
ёмё сабиты хъахъ-
хъёнынады систе-
мёйы райрёзты 
фёдыл куыст. 
Ацы аз нё регион ёх-

хёст кёнын кёй райдыдта, 
национ проект «Бинонтё»-
мё хауёг уыцы ног про-
екты хёс у сывёллёттё 
ныййарыны фёндскёнёг 
адёймёгтён, стёй саби-
тён конд медицинон ёх-
хуысы хёрзхъёддзинад 
фёнывыл кёнын. Проект 
фёахъаз уыдзён адёмы 
репродуктивон ёнёниз-
дзинад фёфидар кёны-
нён ёмё ёнхъёлцау сыл-
гоймёгтён ёдас уавёртё 
саразынён. 
Ног проектмё гёсгё, 

Республикон клиникон 
рынчындоны арён хайад 
сифтонг кёндзысты ны-
рыккон медицинон тех-
никёйё. Медицинон ку-
сёндон кусёнгёрзтёй 
ёххёстёй сифтонг кёны-
нён хъёугё медицинон 
дзаумётты номхыгъдмё 
кёй бахастой, кусёнгёрз-
ты уыцы 207 иуёджы фёр-
цы уыдзён специалистты 
куысты фадёттё бёлвырд 
фёуёрёх кёныны, стёй 
акушерон-гинекологон ёх-
хуысы хёрзхъёддзинад 
фёуёлдёр кёныны фа-
дат. 

Хъуыддаг саразынён 
кёй рахай кодтой, 186 
милуан сомёй фылдёры 
бёрц уыцы ёхцайё бал-
хёндзысты ёдасдзинады 
домёнты аккаг нырыккон 
аппаратурё. Ифтонггёрз-
ты фёрцы уыдзён сывёр-
джын сылгоймёгтё ёмё 
медицинон кусджытён ны-
рёй удёнцойдёр уавёр-
тё саразыны, стёй арён 
хайады куысты ахадын-
дзинад фёфылдёр кёны-
ны фадат. 
Проект баххёст кёныны 

хъуыддаг фёахъаз уыдзён 
регионы медицинон ин-
фраструктурёйы рёзтён, 
стёй репродуктивон ёнё-
низдзинад хъахъхъёны-
нады системё фёфидар 
кёнынён. 

ДЖИХАТЫ Стэллё

 Мадзёлттё  

Компенсаци ратдзысты
Адёмы хицён къорд-

тён (уыдонимё ветеран-
тё ёмё инвалидтё дёр) 
цёрёнуатон-коммуналон 
лёггёдты аргъ бафиды-
ны фёдыл социалон ёх-
хуысы мадзёлттё ратты-
нён Уёрёсейы Хицауад 
Цёгат Ирыстонён рахай 
кёндзён 60 милуан сомы 
бёрц ёхцайы фёрёзтё.
Бёстёйы премьер-ми-

нистр Михаил Мишус-
тин бафыста ёмбёлгё 
бардзырд. Документ куыд 
амоны, афтёмёй, ёмткёй 
райсгёйё, 2,8 миллиард 
сомы бёрц ёхцайё ёххуыс 

райсдзысты 43 уёрёсейаг 
регионы.

– Ныхас цёуы ветеран-
тён, инвалидтён, стёй 
радиацион кёнё техноге-
нон фыдбылызты аххосёй 
хъыгдардбаййафёг адёй-
мёгтён социалон ёххуысы 
мадзёлттыл. Ацы адёмён 
дёттём цёрёнуатон-ком-
муналон лёггёдты аргъы 
фёндзай проценты онг ком-
пенсаци. Ахём хъуыддёг-
тыл регионты хёрдзтё 
бахгёндзыстём федералон 
бюджеты хардзёй, – загъта 
Хицауады минёвар.

Нё уацхёссёг

 Сгуыхтытё  

Уёрёсейы разамынды 
стипендиаттё

Хёххон аграрон паддзахадон университеты 12 
студенты систы Уёрёсейы Президент ёмё Хи-
цауады стипендиаттё. Кёд алыхуызон факуль-
тетты ахуыр кёнынц, уёддёр сёхи равдыс-
той ёхсёнадон ёмё наукон куысты. 
Ацы стипендиты 

хицёуттё кёй систы, уый 
дзурёг у, се ‘нтыстытён 
сын аккаг аргъ кёй скод-
той, ууыл. Аграрон колледж 
фёуыны фёстё Бесол-
ты Аланё сфёнд кодта 
аграрон университеты йё 
ахуыр адарддёр кёнын 
ёмё агрономы дёсныйа-
ды ёппёт сусёгдзинёд-
тё базонын. Нырмё сту-

денткё ныффыста наукон 
50 статьяйё фылдёр, йё 
иртасён куыстытё кёны 
университеты лаборато-
рийы.
Ёппёт уыцы ёнтысты-

ты тыххёй Бесолты чызг 
ссис Уёрёсейы разамын-
ды стипендиаткё. Уёдё 
иннё студентты дёр сё 
ахуыр ёмё наукон архай-
ды, ёхсёнадон хъуыд-

дёгты сёрён бавнёлды 
тыххёй сбёрёг кодтой 
ахём стипендитёй. Ду-
диаты Дзерассё дёр 
аныгъуылд наукон ирта-
сёнты, бёстонёй иртасы 
сояйы сусёгдзинёдтё. 
Инженерон дёсныйадыл 
хёст ёрыгёттё дёр на-
укон архайдмё сты рёвдз. 
Борёты Георги ма сы-

вёллон куы уыд, уёд дёр 
йе ‘ргом здёхта маши-
нётём. Афтёмёй, куы 
райрёзт, уёд равзёрста 
ахём дёсныйад – маши-
нёты диссаджы алыхуызон 
сусёгдзинёдтё иртасы, 
наукон цёстёй сём кёсы. 

Ныртёккё Борёйы-фырт 
у студентты профцёдисты 
организацийы сёрдар, йё 
фидёныл ёууёнды.
Ахём бёрнон стипен-

ди райсыны ис финансон 
рахёцён ёмё ёрыгон 
ахуыргёндты ёнтыстытё. 
Фидёны специалисттён 
сё цуры балёууын у хорз 
хъёппёрис. Разёй ёры-
гёттём ёнхъёлмё кёсы 
стыр фёллойадон фён-
даг, ёхцайы фёрёзты 
руаджы та сё бон у наукон 
архайд кёнын дёр.

Наталья ФРЕЙБЕРГ

 Аудынад  

Ёххуысы хъёппёрис
Паддзахадон  Думё ёртыккаг бакастёй сфидар 

кодта парти «Иугонд Уёрёсе»-йы хъёппёрис, сёр-
магонд ёфсёддон операцийы чи фёцёф, уыдонён 
медицинон-ёфсёддон къамисмё ёмё фёстёмё цё-
уёггаг лёвар скёныны тыххёй. 

Закъон райсыныл ёмё 
йё Президенты амынд-
мё гёсгё царды рауа-
дзыныл бахёс кодта «Иу-
гонд Уёрёсе»-йы Сёр-
дар Дмитрий Медведев. 
«Ёфсёддон службёгён-
джытё ёмё сё бинонтён 
ёххуысы документтёй ацы 
закъон у нымадмё гёсгё 
151-ём», – бафиппайд-
та Паддзахадон Думёйы 
Хъахъхъёнынады комите-
ты сёрдар Андрей Кар-
тополов.

«Ныр бархионтёй уёззау 
уавёры чи бахауд, уыдо-
ны бинонтё ёмё ёввахс 
хёстёджытёй дыгёйт-
тёй сё цёрён бынёттём 
дзёбёх кёныны рёттём 
ёмё фёстёмё цёуыны 

аргъ уыдзён лёвар. Уыцы 
уагёвёрдтё  барадон уаг 
ёмё Уёрёсейы Прези-
денты уынаффёмё гёсгё 
ёвёрд цёуынц нормёмё 
гёсгё», – загъта уый.
Партийы Генералон Со-

веты нымёрдар Владимир 
Якушевы ныхасмё гёс-
гё, закъоны проект арёзт 
у, сёрмагонд ёфсёддон 
операцийы архайджытё-
иу бирё хатт цы ёнахуыр 
уавёрты бахаудтой, уыдон 
аиуварс кёныны ныхмё. 
Уёззау цёфтё ёмё зын-
тёй дзёбёхы фёстё-иу 
дохтырон-ёфсёддон экс-
пертизёйы ацёуынён 
хёстонты бахъуыд фён-
даггаг сёхи хардзёй фи-
дын. Уымёй уёлдай ма за-

къоны хъахъхъёд цёуынц 
сёрмагонд ёфсёддон 
операцийы архайджыты 
сывёллёттёй 18 азы онг 
скъолайы фёстё уёлдёр, 
кёнё, астёуккаг ахуырад-

мё чи нё бацыд, уыдоны 
ёххуысы бартё 1 
сентябры онг. Закъоны 
проект Паддзахадон Ду-
мёмё «Иугонд Уёрёсе»-
йы депутаттё бахастой 
2025 азы августы мёй.

«Иугонд Уёрёсе»-йы ре-
гионалон хайады нымёр-
дар, РЦИ-Аланийы Парла-
менты депутат Едзойты 
Марат куыд фёнысан 
кодта, афтёмёй Цёгат 
Ирыстоны дёр бирё ёх-
хуыс кёнынц сёрмагонд 
ёфсёддон операцийы ар-
хайджытён.

«Уыдонмё хауынц мате-
риалон ёххуыс ёмё хъа-
лонты льготётё, цёрён 
хёдзёртты ёмё комму-

налон лёггёдты фиддонты 
иу хай фёстёмё раттыны 
хъуыддёгтё», – фёбёл-
вырд кодта уый.
Иугонд Уёрёсе»-йы 

парламентон фракци ба-
хёссы хъёппёристё куыд 
хёстонтё, афтё сё би-
нонтён баххуысы тыххёй 
дёр: сывёллоны, кём 
цёры, уырдём хёстёг-
дёр паддзахадон скъола-
мё раивын; 1-11 къласы 
онг ахуырдзаутён лёвар 
дыууёхаттон тёвд хё-
ринаг дёттын; бинонтён 
социалон ёмё ёндёр 
фиддонты гёххёттытё 
бацёттё кёныны ёх-
хуыс; лёвар психологон 
ёххуыс; сывёллёттён 
республикёйы фёллад-
уадзён стёй санаторон-
курортон организацитём 
лёвар балцёгтё дёттын. 
Уымёй уёлдай, сёрма-
гонд ёфсёддон опера-
цийы архайджытё ёмё 
сё бинонтён сё бон у 
лёвар юридикон ёххуы-
сёй пайда кёнын, уыи-
мё «Иугонд Уёрёсе»-йы 
регионалон ёхсёнадон 
хайады дёр.
Партийы региона-

лон хайады нымёрдар, 
республикёйы Сёргълёу-
уёг Сергей Меняйло ком-
коммё эфиры йё ёрвы-
лазон раныхасы фехъусын 
кодта сёрмагонд ёфсёд-
дон операцийы архайджы-
тён цёрён хёдзёрттё 
аразынён зёххы хёйттё 
радих кёныны програм-
мёйы тыххёй. Уый фадат 
ратдзён бирё хёстонтён 
сё цёрён уавёртё фё-
хуыздёр кёнынён».
Сёрмагонд ёфсёддон 

операцийы архайджытё 
ёмё сё бинонты уёнг-
тён ёххуыс хауы «Иугонд 
Уёрёсе»-йы Адёмон 
программёмё ёмё у пар-
тийы ахсджиагдёр нысан-
тёй иу, – загъта йё ныха-
сы кёрон Едзойты Марат.

САНАТЫ Альбинё

 Газеткёсджыты сфёлдыстад 

ГЁЗЗАТЫ Маргаритё 

Зёгъы уын мё зёрдё 
Ёрцёуы та Ног аз нё зёхмё.
Йё хорзёхмё иууыл бёллём.
Мах афёдзёй-афёдзмё кувгё 
Йё размё ныфсимё цёуём. 

Ыстыр Хуыцау ракёнёд арфё:
Фыдбылызёй бахизёд мах!
Сабыр дуг куыд ратта нё зёххён,
Фёрёстмё уёд Ног азы къах!

Кёй цёссыг фёкалдис, хъыгагён, 
Уё зёрдётё барухс уёнт ныр. 
Уё кёстёртё рёзёнт бёрзёндтём, 
Сё цардвёндаг фарнимё – стыр!

Зёгъы уын мё зёрдё, цёмёй уём 
Цъёх арвёй зёрин хур кёса. 
Фёнды мё, цёмёй уын уё Ног аз
Йё хёрзтё рёдауёй хёсса.

Ёнёмёнг, ёнусмё куыд цёуа
Фёлтёрёй-фёлтёрмё уё цард. 
Уёд райгонд Хуыцауёй уё фёндаг
Куыд хъуыса уё зёрдёты зард. 

Куыд та цёрой адём хёларёй,
Сё иудзинад – фидарёй баст.
Ёрцёуёд уыл Ног аз рёсугъдёй,
Уё цард уын куыд сараза раст. 

ДЖУСОЙТЫ Мёдинё 

Курдиат Къостамё
Ёнёзнагёй зёрдёрыст цард фёкодтай,
Мёгуыр адёмы сёрыл бахордтай дёхи.
Ироны кад бынтон бёрзондмё систай,
Дё ныфсёй хурмё батавтой сёхи.

Дёхёдёг хорзёй ницы федтай царды, 
Сёрибарыл тох кёнын кём уыдаид ёнцон...
Фёлё «Ирон фёндыр»-ы зёлтё 

куы айзёлдысты дардыл, 
Ирон мёгуыр лёгён йё зёрдё уёд фестади ёндон. 

Тёхуды, ёмё дё цард куы уыдаид фёндиаг,
Фёцардаис нын уёд ёппынкъаддёр сёдё.
Фёлё кёд аскъуыди ёрыгонёй дё уидаг,
Уёддёр Ирыстонён ёнёмёлгё сдё. 

Фёлё та тыхст: не ’взагён йё зынг фёхуыссы
Ёмтъеры дуг, нё цард ёппётёй дёр ёссёст
Дёхёдёг загътай, хъёр мёрдтём дёр фёхъуысы,
Ёмё курём де ’ххуыс: 

кёд не ’взаг не ’рцёуид ёппёрст. 

Хатыр нын уёд, нё тыхстёй дё хъыгдарём,
Фёлё тёрсём, куы нын фёуа 

дё фыдёбон дзёгъёл.
Гъе, уый тыххёй дём абон уыцы бёстём сидём,
Нё царды нын ды ныууагътай ирон дзырдён дёгъёл. 

ТЕДЕТЫ Альбинё

* * ** * *
Фёззыгон бон йё хуызтёй мах рёвдауы
Фёззыгон бон мыл стыр лёвар ёрцыд.
Ёз ацы лёвар бирё азты мемё
Мё уды рёбын бавёрдтон, бёгуы.
О, Мады-Майрём, кувын дын мё сёрёй,
Хъёбулы уарзтёй хайджын ёз фёдён.
Йё цёстыты ёз Дун-дуне фёуынын,
Йё къахдзёфтён та арфётё кёнын.
Хъёбулёй мадмё баст сты нё тынтё.
Ёз ацы уарзты хъахъхъёндзынён тынг.
Рёсугъд фёндёгтём кувдзынён, бёгуы.
Йё царды бонтё Фарнимё цёуёнт.
Фёззыгон бонтён бузныг ёз зёгъдзынён,
Фёззыгон арфё алкёйы дёр уёд.
Ныййарёгау ёз буц дён ныр дё номёй,
Хъёбулёй амонд, а дуне у мён!

ПУХАТЫ Ацёмёз

Зымёг
Ёрдз ныссабыр, бафынёй,
Мёргътё нал зынынц
Бур сыфтёртё бёлёстёй
Сабыргай тёхынц.

Митгёлёбу – фыццаг,
Дымгё йё хёссы,
Йё фёстё хауы дыккаг...
Зымёг нём бырсы.

Урс-урсид хъёццулёй
Мит ёмбёрзы зёхх.
Сывёллётты цинёй
Ёрдз кёны рёсугъд.

Ацы диссаг цаутём
’Нхъёлмё мах кёсём.
Аргъёутты бёстёйау
Цард рёсугъд кёны.

БЕРИАТЫ Светланё 

Мё Ирыстон
Мё Ирыстон, дёумё у ёнёкёрон мё уарзт.
Фёнды мё, цёмёй дардмё хъуыса нё зард, 
Цёмёй ирон адём цёрой ёнгом,
Макуы фёчъизи кёной сё ном. 
Цёмёй нё кёстёртён сё амонд, 

сё ныфс рёза.
Цъёх арвёй сём худгё хур кёса,
Цёмёй нё быдырты дидинтё рёзой,
Не знёгтё нём хёлёг куыд кёной. 
Нё кёстёртё куыд зоной уарзты ад. 
Нё хистёртён куыд кёной кад. 
Цёр нын, нё Ирыстон, фёрнёй.
Дёуёй зынаргъдёр махён нёй!

Фёндон 
Фёнды мё мё Ирён, нё бёстён ёрмёст 
Куыд сём кёса арвёй фёлмён хуры цёст,
Ёмё-иу йё хъармёй цёмёй уой ёфсёст,
Нё фёсивёд дзуёрттыл куыд-иу уой фёдзёхст,
Куыд банцайа тагъд рёстёг тугуарён хёст. 

 Аивад 

Олгинскёйаг хор
Ёрёджы Олгинскёйы 
хъёуы цы сывёллётты 
зарёггёнджыты къорд 
фёзынд, уый рёзгё фёл-
тёрты бёрёгбёттё ёмё 
фестивальты ‘хсён ссис 
уарзон ёмё зонгё. Сывёл-
лёттё ёппёт ахём бёрёг-
бётты зёрдёбынёй арха-
йынц.
Сты 22, кёрёдзимё хъус-

гёйё чи зары, ахём хъёлёс-
тё. Чызджытёй уёлдай дзы 
дыууё лёппуйы дёр зарынц, 
Тарханаты Аслёнбеджы йё 
мад ёрбахуыдта ардём. Йё-
хёдёг сфёнд кодта хоры баз-
зайын, вокалы уроктёй иунёг 
дёр нёма ныууагъта.
Ахъуыды кён, уёд ёрмёст 

зарынмё нё цёуынц сывёл-
лёттё сё хормё, ам сын ём-
барын кёнынц фётк, кёрё-
дзимё хъусын, ёрмёст дёхи 
хъёлёс нё зёлы, фёлё дё 
сыхаджы айзёлд дёр хъуамё 
ёнкъарай. Сё репертуары ис 
10 зарёджы, сты советон клас-
сикёйё, рёстёг дёр сё ба-
фёлвёрдта, ис сём ирон за-
рёг дёр.
Мамыкъаты Елизаветё 

куыд зёгъы, афтёмёй за-
рынц алыхуызон зарджытё, 
ёмхуызонёй дёр сё уарзынц. 
«Хёдзары ёмё ма ме ‘мбёлт-
тимё фёзарын Дзускаты Тай-
муразы зарёг дёр», – зёгъы 
ёрыгон зарёггёнёг. Вокал 
амонёг Сидахъаты Азёмёт 

куыд фёбёрёг кодта, афтё-
мёй райдыдта алы сывёлло-
нимё дёр кусын. Уый фёстё 
сё  нымёц фылдёргёнгё цыд 
ёмё йё бахъуыд хор саразын.

«Сывёллоны хъёлёсы ап-
паратён хъуамё знаггад ма 

‘рхёссай, иу афон уыцы хъё-
лёс йё уаг хъуамё аива. Сы-
вёллон рахизы хистёр кар-
мё, чызг уа ёви лёппу, уый 
уёлдай нёу. Хъуамё бёстон 
ахъуыды кёнай репертуарыл 
дёр, сывёллоны хъёлёсён 

хъуамё уа уёгъдибарёй за-
рыны фадат. Стыр адёйма-
гён дёр ма йё хъёлёс куы 
«асётты», уёд сывёллонён 
та бынтон тёссаг у. Мёхёдёг 
Кокойты Агуындёмё кусын, 
бахъёуы йё цавёрдёр фип-

паинёгтё дёр зёгъын, фёлё 
рёзгё сывёллонимё архёст-
гай хъёуы дзурын, амонын», – 
загъта Сидахъаты лёппу.

КОЧИТЫ Элианорё

 Ёцёг хабар 

Фыддуджы амёттаг
Историйы ёрфыты бирё диссёгтё ёмбёхст ис, нё да-
рёг зёхх бирё цаутён у ёвдисён, фёлё сё фылдёр 
рёстёджы фёлмы фесёфтысты, нё рагфыдёлты ха-
бёрттёй махмё кадавар муртё йеддёмё ницыуал ёр-
хёццё ис. Нё фыдёлтём бирё хорз ёгъдёуттё уыдис, 
фёлё нё зианхёссёг ёгъдёуттё дёр къаддёр нё уы-
дысты. Уёлдайдёр — тугисын. Кёй кой ракёнынмё 
хъавын, уыцы хабар ёрцыд ссёдзём ёнусы райдайёны, 
Къахеты. Уёд уым ног ёрцёргёйё уыдысты ирон адём.
Уыд Джеоргуыбайы бёрёгбо-

ны ёхсёны куывд. Ног цёрёг 
адём кёд тынг мёгуыр уы-
дысты, уёддёр ём сёхи хорз 
бацёттё кодтой. Лёгтё бад-
тысты дзаджджын фынгтыл ёмё 
гаджидёуттё уагътой. Фёси-
вёд дёр чысыл фалдёр хъазт 
ёрцарёзтой.
Хъазты астёумё рахызт бёр-

зонд, аив арёзт лёппу Бёз-
заты Ладо ёмё, йё цёнгтё 
цёргёсы базыртау сисгёйё, 
йё къахфындзтё зёххы ёр-
сагъта. Фёсивёд ын зёрдиа-
гёй ёрёмдзёгъд кодтой. Ладо 
ёрлёууыд, йё фыны дёр ёмё 
хъалёй дёр йё зёрдё кёимё 
дзырдта, фёлё йё бон кё-
мёй зыдта, уыцы номхёссёны 
рёсугъд Лалыты Сонайы раз 
ёмё йём йё сёрёй уёздан 
ёркуывта. Сона дёр доныхъа-
зау раленк кодта хъазты астёу-
мё. Ладо ахём амонд ёнхъёл 
нё уыд, ёмё Сонаимё ракаф-
дзён. Фырцинёй цыма зёххыл 
нё цыд, фёлё уёлёрвты тахт, 
афтё ёнкъардта йёхи.
Мёгуыр, сидзёр лёппу уыди 

Ладо. Хуссар Ирыстонёй Къа-
хетмё алы хъёутёй, мыггёгтёй 
кёд бирё ирон адём ралыгъд, 
уёддёр дзы хёстёг хъёуты 
Ладойён иу ёввахс хион, ёрвад 
нё уыд. Йё мад ёмё йё фыд 
ризёгёй амардысты, Ладойыл 
дыууадёс азы куы цыд, уёд. 
Ёхсёз азы та йё кёстёр ёф-
сымёр Гёбилыл цыд. Сыхёгты 
руаджы куыддёртёй бахъомыл 
сты. Гёбил иу хъёздыг гуыр-
дзиагмё ёххуырсты бацыд, 
Ладо та йё чысыл зёххы гёп-
пёл куыста, йё цалдёр фысмё 
каст. Йё зёрдёйы раджы ных-
хаудта Сонайы сурёт. Фёлё, 
кёд чызджы хъуыды зыдта, 
уёддёр ёй   ёмбёрста, тых-
джын мыггаг Ладойён сё чыз-
джы дётгё нё, фёлё йемё сё 
сёрмё дзурын дёр не ‘рхёс-
дзысты. Уымё гёсгё, йе ‘нкъа-
рёнтыл уёззау дур раджы ныф-
фёлдёхта. Гъе, фёлё йём ныр 
йемё кафыны амонд кёй ёр-
хаудта, уый дёр ын стыр хёр-
зиуёг у.
Уалынмё фынгёй сыстад 

ёмё цудтытёгёнгё хъазтмё 
ёрбафсёрста Лалытёй иу фыд-
зыкъуыр, Гала, зёгъгё, йё ном. 
Хъазты кёрон ёрлёууыд, йё 
рёсыд сырх цёстытё фёсивё-
дыл ахаста, ёмё се ‘рвадёлты 
чызг Сонайы Ладоимё кафгё 
куы федта, уёд, цыма тёвд цё-
хёрыл фёлёууыд, уыйау фес-

хъиудта. Уёдмё кёмёйдёрты 
ёрыхъуыста, цыма, дам, кё-
рёдзийы зёрдёмё цёуынц:

— Гъё, куыдзёйгуырд! Ды 
дё ныфс кёмё бахастай?! Мё 
хойы цур лёугё та куыд ёр-
кодтай! — фёхъёр кодта Гала, 
йё хъама фёцъортт кодта ёмё 
хъазты астёу февзёрд.
Ёвиппайды хабарёй адём 

фёсёццё сты, фёндыр фё-
хъус, дзурын ничима сфёрёз-
та, афтё Ладойён дёр йё хъа-
ма йё къухы февзёрд. Фёлё 
уёдмё адём се ‘муд ёрцы-
дысты ёмё се ‘хсён чидёртё 
балёууыд.

— Бауадзут-ма мё, ацы 
дзёгъёлзады скъуыхтё кёнон! 
Мё хоимё кафыны бёсты дё 
кауынкъул хёдзар раив!

— Дё фидистё дёхицён 
уадз, Гала, — йё дёндёгтё 
фырмёстёй ныхъхъыррыст 
кодтой Ладойён. — Абон цины 
бон у. Алкёмён дёр кафыны 
бар и, кёимё йё фёнды, уы-
имё. Фёлё ды уыйас кём не 
‘мбарыс, уым мё демё ницы 

дзуринаг ис, — мёстёлгъёдёй 
йё хъама йё кёрддзёмы нытъ-
тъыста Ладо.

— Ёвзёр фидиссаг, ноджы ма 
мём афтётё уёндыс, — йёхи 
та йём бауагъта Гала. Чи зоны, 
хъуыддаг цёуыл ахицён уыда-
ид, фынджы хистёр Бадзе сё 
уёлхъус куы нё ‘рлёууыдаид, 
уёд.

— Гъе, уёууёй, гъе. Мёнё 
цёмёты ёрхаудтам! — йё сёр 
нынкъуыста  Бадзе. — Ахём 
цины бон афтёмёй ёрвитгё у?
Ладо фефсёрмы ёмё йё 

сёр ёруагъта.
— Дёу та цы хъёуы ам? Фын-

гыл бахордтай, банызтай ёмё 

ма дё фёсивёды ‘хсёнмё цы 
хёйрёджытё ёрбахастой? — 
зёронд Бадзе ёввахсдёр ба-
лёууыд Галамё. Уымён ноджы-
дёр мёстёй йё хурхысёртё 
адымстысты, йё маст кёй нё 
райста, уый тыххёй. Ёхсгё каст 
ма фёкодта Ладомё ёмё барт-
хъирён кодта:

— Фёлёуу, дзёгъёл куыдз, 
ды мё къухёй удёгасёй нё 
аирвёздзынё. Дёу та дё дзык-
кутёй ёрцауындздзынён, кёй 
нё фёхудинаг кодтай, уый тых-
хёй, — йё налат цёстытё фё-
сагъта, чызджыты астёу чи бам-
пылд ёмё тёсёй чи зыр-зыр 
кодта, уыцы Сонайы.
Хъазт фехёлди. Йё зёрдё 

циндзинад никёмён уал ёрца-
гуырдта. Ладо ёрхёндёг зёр-
дёйё араст йё хёдзармё. 
Бафёллад йё мёгуыр цардёй, 
алы фидистёй. Ау, ёнё хион, 
ёнё ‘рвад у, ёмё уый йе ‘взё-
рыл дзурёг у? Лёгдзинадёй 
фёстейё куы никёмёй лёууы.
Ёризёр. Ладойён йё фён-

даг тархъёдыл цыд ёмё иу-
нёгёй ёдас нё уыд лекъаг 
абырджытёй. Уёды рёстёджы 
уыдон сёфтмё тардтой адёмы, 
хъёдты цёуёг нё уагътой. Уый 
зонгёйё, тындзыдта Ладо йё 
хёдзармё. Иу ран ём къутёр-
тёй цыдёр уынёр райхъуыст, 
стёй йё уёлвёд фёцыд Га-
лайы хъёр:

— Ёвзёр тёппуд, кёнё дё 
зонгуытыл лёугёйё хатыр ра-
кур, кёнё та дё хъама сис ёмё 
нё тыхтё бавзарём, — уайтагъд 
кардёлвёстёй йё уёлхъус 
февзёрд.

— Уёй, Гала, ныууадз дё 
митё, кёрёдзийё ницы да-
рём ёмё, нё цёмён хъёуы 
ёнёхъуаджы маст? Туг ныккё-
ла, уый мё нё фёнды. Абон 
стыр бон у, ёмё дём дё миты 
тыххёй фёхъыздзён.

— Хъуамё нё дыууёйё иу ма-
уал уа! — ныррыхыдта Гала, йё 
хъама ныззылдта ёмё Ладойы 
къахыл ёрбауад. Туг фемёхсти.

— Гъёй, налат, нал мё ныу-
уадзай уёдё! — Йё маст йё 
былтёй акалд Ладойён. Ба-
сырдта Галайы. Расыг лёг нал 
фёцарёхст йёхи бахъахъхъё-
нынмё, ёмё Ладойы хъама йё 
тёнты бауад суанг фистонмё.

— Дё тёригъёд — дёхи, мё 
аххос дзы ницы ис, — лёппу 
тыхстёй ёркаст йё туджы мё-
цёг Галамё. Ёмбёрста йё, 
Лалытё уайтагъддёр кёй ба-
зондзысты, йё марёг чи у, уый. 
Йё басылыхъхъёй йё цёф къах 
ёрбаста ёмё тыхамёлттёй, 
йёхи ёмбёхсгё, гуырдзиаг 
хъёу Ананаурмё бахёццё. Йё 
мёгуыр царды уёлдай ма ёнё-
бары лёгмар дёр ссис.
Фёззыгон уазал дымгё йё 

буары иннёрдём хизы, къахы 
туг лёдёрсы, йё сёр разилё-
гау кёны. Ёнёхъён хъёуы — иу 
ирон хёдзар — Гёджитё, хъё-

уёй иппёрдёй цардысты. Лёп-
пу сын сё дуар бахоста. Ракаст 
хёдзары ‘фсин, ёмё йё къё-
сёрыл ёрыгон лёппуйы дзой-
дзойгёнгё куы федта, уёд ёй 
уайтагъд фёмидёг кодта. Йё 
хъёдгоммё йын базылдысты. 
Райсомёй Ладо йё хёрзгён-
джытён йёхи бацамыдта, ра-
дзырдта сын, цы йыл ёрцыд, 
уый. Гёджитё тынг бахъынцъым 
кодтой. Зыдтой йё, тыхджын, 
ёнёрцёф Лалытё се знаджы 
уыдонмё куы ссарой, уёд… 
Фёлё сё уазёджы арвитын сё 
сёрмё нал ёрхастой.
Уыцы ‘хсёв Лалытё се ‘рвады 

амард нё базыдтой, фёлё рай-
сомёй хабар дардыл айхъуыст. 
Лалытё арвы цёфау фесты. 
Расыггёнаг, хылкъахёг Гала-
мё сёхёдёг дёр тынг мёсты 
кодтой, фёлё йё мёгуыр Ладо 
кёй амардта, уый сын сё тъёнг-
тё ацагъта. Ард бахордтой, сё 
маст кёй райсдзысты, уый тых-
хёй, ёмё хъёутыл, хъёдтыл 
апырхытё сты.
Уыцы бон арв дёр дёлёмё 

ёрхаудта. Фёззыгон къёвда 
нал ёнцад. Уарыд ёмё уарыд. 
Фёлё Лалытё сё агурыны 
куыст нё ныууагътой.
Агурджытёй иу къорд бахёц-

цё Ананаурмё. Зыдтой йё, 
гуырдзиёгтём нё бамбёхста-
ид, ёмё сё ных сарёзтой Гё-
джитём. Уыдон раздёр бирё 
фёхъуыды кодтой, лёппуйы 
кём бамбёхой, ууыл, фёлё 
афтё тагъд фёзындзысты, 
уый ёнхъёл нё уыдысты. Ныр 
сё разы ёдгёрзтё адём куы 
ауыдтой, уёд Ладойы ёрхуыс-
сын кодтой хъёбёр тёрхёгыл 
ёмё йыл уёлейы дунейы хуыс-
сёнтё самадтой.
Лалытё ёнёсгёрст ницыуал 

ныууагътой. Ныккастысты суанг 
сёны быркуытём, хёндыгмё, 
фёлё сё къухы ницы бафтыд. 
Мёстёйдзагёй ёддёмё ра-
хызтысты. Уёд Лалытёй иу 
фыдбылызы лёг, Гёндил, зёгъ-
гё, йёхи фёстейы фёурёдта. 
Йё хинёйдзаг цёстытё ма иу-
хатт ахаста къуымты. Йё зёрдё 
фехсайдта тёрхёгыл амад хуыс-
сёнтём. Сё уёлхъус алёууыд 
ёмё сё калынмё фёцис. Сё 
быны фёлурсёй хуыссыди Ладо 
ёмё тарстёй каст йе знёгтём. 
Ёвёццёгён, хёдзары нёлгой-
маг куы уыдаид, уёд сё уазё-
джы ёфхёрын нё бауагътаик-
кой, кёнё та стыр фыдбылызтё 
ёрцыдаид, фёлё сылгоймёг-
ты лёгъстётё ницёмё ёр-
дардтой. Хёстёг цёрёг та дзы 
нё уыдис. Уайтагъд ёй Апены 
доны былмё рахёр-хёр кодтой. 
Ёгъатыр лёгмары къухы фев-
зёрд уёрёхком хъама, ёмё 
ёрыгон, рёсугъд сёр туджы 
пырх калгё атылд…
Ахём ёнёхъуаджы, сафинаг 

ёгъдёуттё дёр бирё уыд нё 
фыдёлтём.

ДЖУСОЙТЫ Нинё

РЕКЛАМЁ, ХЪУСЫНГЁНИНЁГТЁ

 Радон номыр 

«Мах дуг» мыхуыр кёны 
Мыхуыры рацыд журнал 

«Мах дуг»-ы ацы азы 11-ём 
номыр.
Журналы ацы номыр ёнёхъё-

нёй дёр арёзт у ирон театры 90 
азы юбилейы кадён. Журнал байгом 
ирон профессион театры бындур-
ёвёрёг Брытъиаты Елбыздыхъойы 
тыххёй Джыккайты Шамилы «Дё 
зёрдёйё цёуёд уарзондзинад, 
зонд та йын – фёндагамонёг»-ёй. 
Рубрикё «Историйы сыфтё»-йы 

бынмё мыхуыргонд ёрцыдысты 
Ирон театры историйы сыфтё – 
«Рёз хаста театр царды»...
Ирон театры аивадон разамонджы-

тё алы азты уыдысты: Еленё Мар-
кова, Васили Фотиев, Брытъиаты 
Зариффё, Хуыгаты Геор, Гёлёуты 
Анатоли, Уататы Бибо, Цёриаты Ва-
лери, Гуыбиаты Хъазыбег, Колыты 
Владислав. Уалыты Гиви та – 2020 
азёй. 
Ирон театры тыххёй журналы ба-

кёсён ис театралон аивадиртасёг 
Бёциаты Агуыдзы хъуыдытё. 
Тёбёхсёуты Балойы райгуырдыл 

сёххёст 115 азы. Балойы тыххёй 

фыст сты Хуыгаты  Георы уац «Нё 
разагъды лёг», Темыраты Давиды 
«Ирон театры цёсгом», Саламты 
Къолайы «Бёлас лёугёйё мёлы».

Хъариаты Тамарёйы райгуырдыл 
сёххёст 110 азы. 
Журналы мыхуыргонд цёуынц йё 

мысинёгтё «Ме скъола».
Мыхуыргонд ёрцыд Тъехты Тамер-

ланы интервью Ирон театры або-
ны разамонёг Уалыты Гивиимё – 
«Ирон театры фидён нёхи фёндиаг 
рауайдзён...»
Рубрикё «Публицистикё»-йы бын-

мё мыхуыргонд ёрцыдысты Гасан-
ты Валерийы уац «Ирон профессион 
театры авдёнгёс», Туменаты Зёри-
нёйы  уац «Дё зарды зёлтём цё-
мён хъусём ёрхёндёгёй, цымё?»

«Мах дуг»-ы равдыст»-ы ирдёй 
зынынц ирон театры артистты цард 
ёмё спектакльтыл дзурёг алыхуы-
зон къамтё. 
Рубрикё «Драматурги»-йы бын-

мё мыхуыргонд ёрцыд Айларты 
Асёхмёты дыууёархайдон трагеди 
«Сёфты фёндаг».
Журналы ма сты Ирон театры исто-

рийыл дзурёг ёндёр ёрмёджытё 
дёр. 

АБАЙТЫ Эдуард

 Нё юбиляртё 

Хъёздыг у йё миддуне
Бирё ис Ирыстоны ахём сылгоймёгтё, кё-
цытё сё хорз хъуыддёгтёй, ёгъдау ёмё уёз-
дандзинадёй фарнхёссёг фыдёлты кад ёмё 
намысы цёхёр ёрмынёг кёнын нё уадзынц. 
Уыдон, Нёртон Сатанайы фёдонтау, бёркад-
къухёй узёлынц нё адёмыл.
Дёлдёр кёй кой ра-

кёнынмё хъавын, уый 
дёр у уыцы сылгоймёг-
ты фёлтёрёй, кёцыйён 
йё бинонты, йё мыгга-
джы, ирон дзыллёйы 
фарн йё туджы ахъардтой. 
Лианты-Къубалты Раи-
сё ёрёджы сбёрёг код-
та йё райгуырды 85 азы 
кадджын юбилей. Педаго-
гон фёллойы ветеран, ныр 
63 азы у фёзминаг биной-
наг, хорз цоты мад, аст 
хъёбулы хъёбулы зёрдё-
хёлар нана. Адёмуарзон, 
кёрдзындёттон хурёнгёс 
сылгоймаг ма ауызта йё 
дёлейы ёртыккаг фёлтё-
рёй дёр фондзы.

— Ацы Хуыцауы уарзон 
сылгоймагён ёрмёст 
йё бакаст дёр ёмё йё 
рацыд дёр бирёты аргъ 
сты. Уымёй уёлдай, хорз 
арёхсы цёрын канд сы-
хёгтимё нё, фёлё стыр 
Елхоты фылдёр хистёрти-
мё, — дзырдта зёрдылда-
рён юбилеймё ёрбацёу-
джытён сыхаг сылгоймаг 
Едзаты Людмилё.
Хиуёттё, сыхёгтё ёмё 

хёстёджытёй дарддёр 
уыдон уыдысты «Аланты 
Ныхас»-ы Кировы райо-
ны хайады уынаффёдоны 
сёрдар Къубалты Сол-
тан, ацы змёлды хайады 
хистёрты уынаффёдоны 
сёрдар Хабёты Бат-
мырзё, районы ветеран-
ты уынаффёдоны сёрдар 
Бедойты Феликс. Афтид 
къухёй не ‘рбацыдысты 
— фёзминаг бинонты хис-
тёр сылгоймаджы схор-
зёхджын кодтой районы 
разамынды Кады гёххёт-
тёй, кёцыйы фыст ис: 
«Хорзёхгонд цёуы Лианты 
Раисё Смайлыйы чызг йё 
бирёазон ёнёзёрдёхудт 
фёллойы, Кировы райо-
ны ахуырады райрёзтмё 
стыр бавёрён бахёссы-
ны тыххёй ёмё йё 85 

азы юбилеимё». Ёмё ма 
йемё зёрдылдарён лё-
вар.

— Тынг ёнцон хъусён у 
йё уёздан ныхасмё, ён-
цон кёсён йё фёлмён 
цёстёнгасмё, — дзырдта 
Бедойты Феликс. — Ёр-
мёст йё бакаст ёмё 
уёздан ракъахдзёф дёр 
сты бирёты аргъ. Иунёг 
хатт чи фембёла йемё, 
уый мёнау бёлдзён ног 
сёмбёлдмё.
Дунесфёлдисёг Къуба-

лонён саккаг кодта йёхи 
хуызён бонзонгё цард-
ёмбал Лианты Барисы, 
кёцы ахызт йё райгуыр-

ды 88 азы сёрты. Иумё 
дунейы рухсмё рауагъ-
той ёмё схъомыл кодтой 
ёртё хъёбулы. Фатимё 
ёмё Беллё сёхёдёг ныр 
нанатё сты, Тимуры дё-
лейы та ис цыппар кёстё-
ры. Сё дзёбёх ныййар-

джытау Фатимё, Беллё 
ёмё Тимур сты уёздан 
туджы хицау, ёгъдауыл 
хёст, адёмуарзон. Лиан-
ты фёрныг хёдзарёй цы 
зёрин хур кёсы, уый се 
‘ппёты дёр тавы, ёппё-
тыл дёр ёххёссы ёмё 
сын цёрыны хъару дётты.
Раисё йё райгуырён 

Елхоты бирё кёстёртён 
ссис сё амонды фёнда-
гыл рёстёмбёлёг. Бирё 
сабитё йё фёрцы фё-
цалх сты нывкёныны дёс-
ныйадыл. Бирётён бауар-
зын кодта ирон фёндыры 
кёлёнгёнёг зёлтё. Уы-
доны ныййарджытё дзы 

уый тыххёй сты стыр буз-
ныг.

— Куыд адёймаг, афтё 
нё хо у ёцёг ирон сыл-
гоймаг, алы уавёры дёр 
кёй фёагурынц, ахём, — 
дзырдта Къубалты Солтан. 
— Ёмё дзы нё мыггаг 

хистёрёй кёстёрмё сты 
сёрыстыр. Цы йё ёрдзон 
курдиат, цы йё хёрзёгъ-
даудзинад бирётён сты 
фёзминаг.
Сылгоймаг царды у рухс-

дёттёг цырагъ. Куыд 
мад, куыд хо, куыд цард-
ёмбал, куыд чызг, афтё 
йё миддуне ёппёт хёрз-
тёй у хъёздыг. Ёмё ма 
нын, Раисё, ёнёниз, 
ёнёмастёй бирё азты 
фёцёр Барис ёмё уё 
хорз кёстёртимё!

КЪУБАЛТЫ Аркади

 Фестиваль 

«Кавказ – нё иумёйаг хёдзар»
Куыд рёсугъд сты ахуыры бонтё! Уыцы рёстёг аив кёнынц канд уроктё 

нё, фёлё урокты фёстё репетицитё, иумёйаг ёмбырдтё. Ахём мадзёлттё 
– фембёлдтытё фысджытё ёмё поэттимё, локалон быцёутё ёмё сёрмагонд 
ёфсёддон операцийы архайджытимё, алыхуызон тематикёимё бёрёгбёттё 
нё 43-ём скъолайы арёх саразём. Ёнёмёнг фёдзурём ныййарджытём, цё-
мёй сё сабиты арёхстдзинад феной, аргъ скёной нё ахуырадон уагдоны кол-
лективы хъомыладон куыстён.

Ёмё та нём ацы къуыри 
ацыд диссаджы аив фести-
валь «Кавказ – нё иумё-
йаг хёдзар». Архайдтой дзы 
11-ём кълёсты сывёл-
лёттё. Домёнтём гёсгё 
хъуамё ахуырдзаутё бав-
дыстаиккой, цы республи-
кё равзёрстой, уый симво-

ликё, бацёттё кодтаиккой, 
цы адёмыхатт дзы цёры, 
уый культурё – зарджытё, 
кёфтытё, цавёр хёри-
нёгтё кёнынц ёмё афтё 
дарддёр.
Уёрёсе бирёнацион 

бёстё у, цёры дзы 200 
адёмыхатты ёмё этни-

кон къордёй фылдёр. Уы-
донёй Кавказы зёххыл 
– се ‘ртыккаг хай. Мах рес-
публикё у бирёнацион. 

Нёхицёй раппёлын нё 
бон у – ныртёккё Ирысто-
ны 100 адёмыхатты минё-
вёрттёй фылдёр цёры. 
Иу нё кёны хёлардзинад, 
хъёрмуд культурон ахаст-
дзинёдтё нын ис алкё-
имё дёр. Мах коллектив 
хъазуатонёй архайы уыцы 
бастдзинёдтё фидардёр 
кёныныл, цёмёй фидёны 
фёлтёртём дёр рёсугъ-
дёй хёццё кёной.
Нё хъомылгёнинёгтё 

зёрдиагёй сёхи бацёттё 
кодтой фестивальмё. Ам 
ма бузныг зёгъын хъёуы 
ныййарджытён. Уыдоны 
руаджы бёрёгбон рауад 
ирд, хуызджын, сё саби-
ты саив кодтой срёсугъд 
костюмтёй, бацархайдтой 
семё ёрмёг ёрёмбырд 
кёныныл, мидисджынёй 
йё адёмы размё рахёс-
сыныл.
Кёй зёгъын ёй хъёуы, 

фестиваль йё размё цы 
нысантё ёвёрдта, уыдон 
ёххёстгонд ёрцыдысты – 
нё ахуырдзаутё базонгё 
сты нё егъау бёстёйы на-
циты традицитё ёмё куль-
турёимё, сё фынджы ёгъ-
дёуттимё, банкъардтой сё 
ёмё сё, ёнёмёнг, сё 
зёрдыл бадардзысты.

ТЕДЕТЫ Альбинё,
Дзёуджыхъёуы 43-ём скъолайы ирон ёвзаг 

ёмё литературёйы ахуыргёнёг

КЪУБАЛТЫ С., ЛИАНТЫ-КЪУБАЛТЫ Р., КЪУБАЛТЫ С., ЛИАНТЫ-КЪУБАЛТЫ Р., 
БЕДОЙТЫ Ф.БЕДОЙТЫ Ф.

Бокс

Мурат – дунейы чемпион
Ирыстоны спорт-
уарзджытё зёрдиагёй 
ёнхъёлмё кастыс-
ты, сё уарзон боксер 
ГАССИТЫ Мураты 
ногёй ринджы кёд 
фендзысты, уымё. 
Цалдёр мёйы размё 

йё ног ныхмёлёууёг куы 
сбёрёг, уёд йё иузёрди-
он фарсхёцджыты цинён 
кёрон нал уыд. Ёмё куын-
нё: Мурат хъуамё ринджы 
фембёлдаид профессион 
боксы дунеон иугонд WBA-
йы чемпионы рон рамбу-
лыныл. Ахём бёрнон тохы 
йё ныхмёлёууёг уыд бол-
гайраг боксер, дунейы чем-
пион уёззау уёзы Кубрат 
Пулев. 
Сё тох нысангонд ёрцыд 

Иугонд Араббаг Эмиратты, 
горёт Дубайы, 12 декабры 
профессион боксы стыр 
ерысты бонмё. 
Гасситы Мурат ёмё 

Кубрат Пулевы фембёлд 
нымад уыд ерысты сёйраг 
тохыл. Дыууё уёззаууёзон 
боксеры тох рауад тынг цы-
мыдисаг. 
Кубрат Пулев уёззаууё-

зон боксерты ’хсён нымад 
у, куыд фёразон ёмё тех-
никон ёгъдауёй тынг хорз 
цёттё уёвёг боксерыл. 
Ноджы ма, рингмё рацёу-
гёйё, йё ныхмёлёууё-
джы миниуджытё уын-
гёйё, тынг арёхсы тохы 
цыд йёхи пайдайён раца-
разынмё. 
Мурат ёмё Кубрат тох 

райдыдтой кёрёдзийы сга-
рёгау. Куыдфёстёмё Му-
рат архайдта йё бёрзонд 
ныхмёлёууёгмё хёстёг-
дёр бабырсыныл, фёлё 
Пулев, рогёй архайгёйё, 
йёхи хъахъхъёдта Ироны 
уёззау цёфтёй, ёмё йын 
уый 1-аг раунды кёронмё 
бантыст. 

2-аг раунды дёр тох ацы-
ди ёнё уёззау цёфтёй. 
Кубрат Пулев архайдта Му-
раты йёхимё хёстёг ма 
‘рбауадзыныл, ёмё йын 
уый бантыст. 

3-аг раунды болгайрагён 
бантыст дёрддзёфёй Му-
раты дыууё хатты рог цёф-
тё ныккёнын. Уый хыгъд 
Мурат дёр йё ныхмёлёу-
уёджы фёрсырдыгёй фё-
цёфтё кодта. 

4-ём ёмё 5-ём раунд-
ты тох дёрзёгдёр кёнын 
байдыдта. Мурат йё архайд 
фёцырддёр кодта ёмё 
тырныдта йё ныхмёлёу-
уёгмё хёстёгдёр ба-
ирвёзынмё. Пулев, кёй 
зёгъын ёй хъёуы, хорз 
зыдта Мураты цёфты уёз-
заудзинад ёмё цырдёй 
архайдта уыдонёй йёхи 
бахъахъхъёныныл. 

5-ём раунды дыууё ных-
мёлёууёгён дёр бантыст 
кёрёдзийён цалдёргай 
цёфтё ныккёнын. Бёрёг 
уыд, не ‘мзёххоны архайд 
хъёддыхдёр кёй кёны, 
уый. Ёмё, ёцёгёйдёр, 
6-ём раунд рауад фембёл-
ды кёронбёттён. 

6-ём раунды дыууё ных-
мёлёууёджы кёрёдзиуыл 
цёфтё куы ныккалдтой, 
уёд Муратён бантыст йё 
зындгонд фёрсырдыгёй 
цёф ныккёнын. Мураты 
цёф уёйыджы йас Кубра-
ты цёсгомыл куы ауад, уёд 
уый ринджы пъолыл ёрхауд 
ёмё дарддёр хёцынмё 
нал сбёззыд. Нокаут!
Ахём уёлахизтё амёй 

размё дёр Гасситы Му-
ратён иу ёмё дыууё нё 
бантыст, фёлё ацы уёла-

хизён ныр уёлдай аргъ ис. 
Профессион боксы ду-

неон ерысты уёззау уёзы 
Уёрёсейы боксертё фёс-
таг 13 азы чемпионы ном 
нал рамбылдтой. Дубайы 
цы уёрёсейаг спортуарз-
джытё уыди, уыдон Мура-
ты уёлахизыл цин кодтой, 
куыд стыр спортивон фес-
гуыхтыл. 
Ацы тох хъуамё цыдаид 

12 раунды, фёлё, 6-ёмы 
кёй фёци, уый дзурёг у, 
Мурат фёстёмё йё кёд-
дёры хъаруджын цёттё-
дзинадмё кёй ёрба-
хёстёг, ууыл. Дёргъвё-
тин рёстёг ёй бахъуыд йё 
цёфтёй йёхи сдзёбёх 
кёнын. Ахём физикон цёт-
тёдзинад кёй равдыста, 
уый дзурёг у йё фидар 
тырнындзинадыл дунеон 
боксы бёрзёндтём схи-
зынмё. 
Йё тохы тыххёй Мурат 

загъта: «Ацы бонмё мёхи 
цёттё кодтон бындуро-
нёй. Мах мё тренертимё 
зыдтам, Кубрат Пулев тых-
джын ныхмёлёууёг кёй у, 
уый, ёмё хъуыди къёрц-
хъус уёвын йемё тохы. 
Кубрат, мёнёй бёрзонд-
дён уёвгёйё, архайдта 

мён йёхимё хёстёгмё 
ма ‘рбауадзынмё. Ноджы 
ма уый у техникон ёмё так-
тикон ёгъдауёй хорз цёт-
тё боксер, ёмё йё фё-
рёдийын кёнын ёнцон нё 
уыд. Ёхсёзём раунды мын 
бантыст хёстёг тохмё ба-
ирвёзын, ёмё уый кёрон-
бёттён скодта мё тохён. 
Стыр бузныг зёгъын, куыд 
мё тренертён, афтё мё 
иузёрдион фарсхёцджы-
тён. Ныр иу къуыри фё-
уыдзынён мё бинонтимё 
ёмё мё хёлёртты ’хсён 
нёхимё. Уый фёстё та 
райдайдзынён мёхи фи-
дёны ерыстём цёттё кё-
нын. Уыдон кёд ёмё кём 
уыдзысты, уый нырма бё-
рёг нёу, фёлё сём хъё-
уы цёттё уёвын».
Профессион боксы WBA-

йы версийы разамонджы-
ты фёткмё гёсгё иннё 
аз Мурат хъуамё ринджы 
фембёла, йё чемпионы 
рон хъахъхъёнгёйё, анг-
лисаг боксер Мозес Итау-
маимё. Тох кёд цёудзён, 
уый бёрёг нёма у. 

БАСКАТЫ Уырызмёг

